Gason a zendyèn-la é nèg-la

Konfèdmanti Anténò sé té yonn adan sé sèl nèg Makouba-la ki pa té ka gadé si tala té menm ras ki’y oben si’y té Zendyen.

Anténò pa té ka las di sé kanmarad a-y la : «  Tè-lasa , a pa ta sé béké-la, sé volé yo volé-y an men a sé Karayib-la ! Sé zansèt nèg an nou ki travay-li dèpi syèk tan, é konyéla si a pa té sé Zendyen-la tè-la té ké rété la ka fè vyé zèb. Fò-nou mèt-nou ansanm-ansanm, goumé pou dwa an nou é fòsé Léta mété-y an men an nou, an men a pèp-la. » […]

Onsèl biten té ka opozé Anténò é sé kanmarad a-y la sé konsidérasyon-la i té ni pou sé « kouli »-la. 

Dabòpouyonn, défandi p’onmoun té kriyé-yo konsa douvan’y ; sé « Zendyen » pou yo té kriyé-yo tousèl. 

I té vin zanmi é Adhitaman Dorassamy, on boug ki ajékontinyé té ka hélé, ka mandé fè-y déviré Madras menmsi lontan sa pa té ka fèt ankò.

Onlo adan yo pa té dakò lèwvwè Dévi té mété-y an kaz évè Anténò. 

Dapré yo, sé nonm-lasa ki té gidonné gawoulé
-la ki,  twa mwa avan sa, té déchèpiyé péyi-la é oti twa ouvriyé té pran mò a yo : Moutoussamy té yonn adan yo ; sé té on Zendyen ki té rivé fè Nèg rèspèkté-y davwa i té gyòk é i té ni kouraj kon kouraj fèt.

[…]Pli vyé Zendyen a bitasyon-la té fè-yo tout fèmé bouch a yo. I té di-yo ayen pa té mové adan kontribinaj
-lasa. Silon-y i té ja tan pou yo té arété révé wouviré Lend. I té ja tan pou yo té konprann Matinik sé té péyi a yo osi , menmsi asiré, anp’onjan fò pa yo té oubliyé divinité a zansèt a yo. […] 

Sé Zendyen-la té ka jagonné
 : « Anténò sé on nèg men lè-w byen gadé i pa mové » !

Nofrap, douvan pakèt koutlang-lasa do a Dévi sé té fèy a madè. Pou sé kréyòl-la té asèpté sé Zendyen-la poubon. I té sav ankèpa fò-y té pòté chaj-lasa pou rédé-yo vin kréyòl, a tou a yo kivédi pitit a tè-lasa, on tè raouch
 é bèl pasé bèl […]

Timoun-la ki té ka grandi la andidan vant a Dévi té’é on Karayib, on ras nèf a Karayib, on timoun ki sòti poubon an nannan zantray a lilèt-la. On timoun ki pa té’é douré ni péyi a papa-y, ni ta manman-y p’on léritaj ankò.

On tan nèf té komansé sizé, toutmoun té sav sa byen. E konyéla pou viv li, té ké fo mèt mo nèf déwò, mo ki pa té ké ni lodè a lahèn ankò.

Mofwazaj a on mòso a liv a Rafaèl Confiant, La panse du chacal, Mercure France, 2004

� Gawoulé : Bab, dézòd, lalit


� Kontribinaj : Dé moun ka viv ansanm alòs yo pa mayé


� Jagonné : palé piti


� Raouch : sovaj





